
Jahresbericht TV Bowil 2014 
 
Geländelauf, Samschtig, 17.Mai 2014 
 
Bi schönem Wätter hei mir der 37. Geländelouf düre gfüehrt. 
 
332 Persone si gstartet, (Plouschlouf 18 Erw.) 210 Löifer/inne meh aus vor 3 Jahr!  
 
Mir dörfe uf die Teilnähmerzahl sehr stouz si, wüu z Inträsse nüm gross isch gsi, hei mir vor 3ne Jahr ar 
Houptversammlig über Wyterfüehrig oder Abbruch vom Geländelouf abgstumme. Dank paarne muetige 
Froue, wo mit voller Ueberzügigschraft  fürne Erhalt vom Geländelouf kämpft hei, u nachere spannende 
Diskussion vo Gägner u Befürworter isch d Abstimmig füre Geländlouf positiv usgange. 
 
Härzleche Dank a aui Gwärbler für die grosszügige Spände! 
 
O äs grosses Dankeschön a aui, wo irgend ire Form zum guete Glinge vom Geländelouf mitghuufe hei! 
 
Maibummel, Dienstag, 27. Mai 2014 
 
Ufem Programm isch ä “Bauernolympiade“ gstangä, organisiert vom Volleyteam. 
Wüus z Wetter leider nid guet gmeint het mit üs, simer zämä uf Langnou iz Bowlingcenter gange. Nach drei 
unterhaltsame Rundinä voller Elan u guetem Isatz, himer dä Abä mit Kaffee, Tee u Glace la usklingä… 
 
 
Bundesfyr, Donschtig, 31.Juli 2014 
 
Aui 2 Jahr steit der Turnverein miteme Uftritt ar Bundesfyr im Schächli ufem Gmeindsprogramm. Barbara 
Niffenegger het mit der Jugi u paar Turnerfroue ä Zumbatanz igstudiert u dä mit grosser Begeisterig dä 
Feschtbsuecher vorgfüehrt. Miteme grosse Applous hei d Feschtbsuecher der Uftritt gwürdiget u verdankt! 
 
Härzliche Dank a öich aui, wo Mitgmacht hei. 
 
Seilziehturnier Zäziwil,Samschtig, 2.Ougschte 2014 
 
Ohni Wenn und Aber hei mir ä zämegwüfleti Gruppe vo Froue, ungerem Name Ungerdüreschübe zum 
Plouschturnier Zäziwil agmäldet. Äs Lehrtraining hei mir bir Erika Nussbaum z Rünkhofe gäge Knorzibuebe, 
unger der Leitig vom Otto Bürki, Walter Nussboum u Fritz Fankhuser, wo üs mit Tipps u guete Ratschleg 
ungerstützt hei, am Seil güebt. Eh, si die junge Bursche erchlüpft, wo mir dä Uebigskehr zu üsne Gunschte 
hei entschiede, aber dä Überraschigsagriff hei si nume einisch toleriert. 
Im Final z Zäziwil hei mir gäge die starche Power-Froue us Langnou verlore. Zfriede u stolz si mir trotzdäm 
uf üse 2.Rang gsi. 
. 
Ir Feschtwirtschaft hei mir üser Podescht- Fröid freie louf gla. Miteme Guetschin vom Restaurant Bahnhöfli 
Zäziwil u Pokal hei mir üs mit Sack u Pack ufe Heiwäg gmacht! 
 
 
Minigolf, Donschtig, 21.Ougschte 2014 
  
Ä chlini Gruppe vo 8 Froue heisech im Heidbühl im Eggiwil zum Minigolf spiele troffe. 
Die ganzi Alag isch für üs ganz allini zur Verfüegig gstange. Ussert mir Turnerfroue het im töife  
Aemmital niemer Luscht zum Minigolfe gha. 
 
Im Bäre Eggiwil hei mir üse Golf-Abe la usklinge. 

Vereinsreise, Samschtig, 18. Oktober 2014 
 
Bi wunderschönem Herbschtwätter si 22 Froue mitem Zug nach Ängelbärg greiset. Dert hei viu 
Müglechkeite uf üs gwartet, wandere, flaniere, oder nume chli si, u derbi die wunderbari Bärgwäut gniesse, 
 
Namittag hei mir üs ufs Glattisch gwagt u hei Curlingluft gschnupperet! Aschliessend hei mir ir Sportarena 
mit Salat u feine Spaghetti üse Hunger gstillt. 
 
Mit viune Erläbnis u Idrück im Rucksack, hei mir am Abe Ängelbärg adieu gseit u si ume gäge heizu greiset, 
aui wo si derbi gsi, wärde dä luschtig Zwüschefall uf der Strecki Luzern-Entlebuch nid (nie) vergässe. 
 
Erika u Silvia danke viu mal! Super gsi……!    
 
 
Wiehnachts-u Hobbymärit, Samschtig, 29. Novämber 2014 
 
Bi fasch summerleche Temperature hei mir im Schulhus Bowil- Dorf,  dörfe  zum 20.mal der Wiehnachts-u 
Hobbymärit ( Jubiläumsmärit) dürefüehre. 36 Freizytkünschtler/inne hei ihri War zum Verkouf abote. Zum 
Jubiläum isch jede Standmieter/in i Gnuss vo 1 Franke pro Usstelljahr Mietrabatt cho. (Bsp: Standmiete: 25 
Fr. / 10x anwesend, sind minus 10 Fr, /  = 15 Fr) 
Im Louf vom Morge hei mir Usteller/inne mit Kaffee u Ringli, gspändet vom Turnverein, überrascht! 
 
Märitbsuecher heisech mit heisse Marroni, Glüehwy, Hot-Dogs, Pesches Militär-Chässchnitte, heissi 
Hamme, früschem Härdöpfusalat,oder säuber gmachter Schwarzwälderturte dörfe la verwöhne. 
 
Bim Burri Trudi het me, wie jedes Jahr, schöni Escht u Mischtele chönne choufe. 
 
Am Namittag isch der Samichlaus u der Schmutzli uf Bsuech cho u hei jedem Ching äs Läbchuechli 
gschänkt. 
 
Bim Päcklifische het wiedermau jedes Chinderhärz  höcher gschlage, Leiterinne hei mit der Jugi die viele 
verschiedene Sache, i schöns Wiehnachtspapier verpackt u mit verschiedene Bändeli verziert, rot - für 
Meitli, blau – für Buebe u die silberige Bändeli hei Neutral bedütet! ( 260 Päckli)  Härzliche Dank a öich alli! 
 
Miteme Bsuech ir bewärte Jubiläums-5-Liber-Bar hei mir der Abe la usklinge. 
 
Aune Froue u Manne wo üses Team zuesätzlech bim verrume u putze tatkräftig ungerstützt hei, cha ig 
nume DANKE VIUMAU säge!!! 
 
Härzliche Dank a aui, wo zum guete glinge vom WHM 2014 bitrage  hei. 
 
 
Wiehnachtsfyr, Mäntig,15.Dezämber 2014 
 
Im Blockhus,organisiert vo dä Mäntigsturnerinne, hei 33 Froue zäme Wiehnachte gfiret,si hei äs spannends 
Programm für üs vorbereitet. D Suguspapierfarb het  Gruppezämmesetzig bestimmt.  
Jedi Gruppe het ä Uftrag übercho: Risotto überem offete Füür koche, Mailänderli bache, brätzele, Salat 
rüschte, Fruchtspiessli mache u Dessär vorbereite. So nachem Motto: Zuerst die Arbeit, dann das 
Vergnügen…..! 
 
Nachem herrliche gmeinsame Nachtässe, isch plötzlich ä wunderschöne Samichlous uf Bsuech cho. Är het 
allergattigs gwüsst verzelle, sogar über BH-Gschicht vor Reis, het är brichtet, mi het tüecht är sig fasch chli 
nidisch, dass är dert nid isch awäsend gsi.  Samichlöis heis wäger o gärn luschtig! 
 
Susanne Witschi, Daniela Jenni u d Barbara Rolli hei üs u am Samichlaus äs Gedicht, vor Jahre, ir 
Mittelschuel bim Lehrer Fritz Häni igstudiert, vortreit. Miteme grosse Applous hei mir öie Schuelflyss belohnt! 
 
Mitem gmeinsame singe vo fasch aune traditionelle Wiehnachtslieder, hei mir dä wunderbar gmüetlech u 
zfriednig Abe la usklinge…..! 


